
BO‘LAJAK MUTAXASSISLARNI 
BOSHQARUV FAOLIYATIGA TAYYORLASH 
MUAMMOSINING ILMIY-NAZARIY TAHLILI
Akramov Izzat Ikromovich 
Farobiy maktabi direktori

Rahmatov Shuxrat Axadovich
PhD, Buxoro davlat texnika universiteti 
“Iqtisodiyot va menejment” kafedrasi dots. 

Abstract. The article highlights the scientific and theoretical aspects of the problem of preparing future 
specialists for management activities in higher education institutions. The studies of domestic and foreign 
scholars, including researchers from CIS countries, on management, pedagogical management, economic 
education, and the formation of economic competence are systematically analyzed. Based on the analysis of 
scientific literature, gaps in existing research have been identified.

Keywords: management activities, economic education, economic competence, professional training, 
pedagogical management, model of a future specialist.

Annotatsiya. Maqolada oliy ta’lim muassasalarida bo‘lajak mutaxassislarni boshqaruv faoliyatiga 
tayyorlash muammosining ilmiy-nazariy jihatlari yoritilgan. Mahalliy hamda xorijiy, jumladan, MDH mamlakatlari 
olimlarining boshqaruv, pedagogik menejment, iqtisodiy ta’lim va iqtisodiy kompetensiyani shakllantirishga oid 
tadqiqotlari tizimli tahlil qilingan, ilmiy adabiyotlar tahlili asosida mavjud tadqiqotlardagi bo‘shliqlar aniqlangan.

Kalit so‘zlar: boshqaruv faoliyati, iqtisodiy ta’lim, iqtisodiy kompetensiya, kasbiy tayyorgarlik, pedagogik 
menejment, kelajak mutaxassisi modeli.

Аннотация. В статье освещены научно-теоретические аспекты проблемы подготовки будущих 
специалистов к управленческой деятельности в высших образовательных учреждениях. Системно 
проанализированы исследования отечественных и зарубежных ученых, в том числе ученых стран 
СНГ, посвященные вопросам управления, педагогического менеджмента, экономического образования 
и формирования экономической компетентности. На основе анализа научной литературы выявлены 
пробелы в существующих исследованиях.

Ключевые слова: управленческая деятельность, экономическое образование, экономическая 
компетентность, профессиональная подготовка, педагогический менеджмент, модель будущего 
специалиста.

K I R I S H
Mamlakatimizda ro‘y berayotgan ijtimoiy-iqtisodiy o‘zgarishlar mehnat bozorining yuksak talablariga javob 

beradigan professional kadrlarni samarali tayyorlashni ta’minlovchi yangicha yondashuvlarni izlash zaruratini 
tug‘dirmoqda. Hozirgi kunda oliy ta’limda bo‘lajak mutaxassislarga iqtisodiy bilim berish orqali ularning kasbiy 
faoliyat darajasini oshirish dolzarb muammo bo‘lib qolmoqda.

Oliy ta’lim muassasalarida iqtisodiy ta’lim-tarbiya berishdagi izchillik va muvofiqlikni o‘rganish muhim 
masaladir. Hozirgi kunda zamonaviy mutaxassislarga bo‘lgan talab tobora ortib bormoqda. Jamiyatdagi 
iqtisodiy-ijtimoiy shart-sharoitlar, iqtisodiy munosabatlar va iqtisodiy tizimlar jadal rivojlanmoqda. Shu bois 
oliy ta’lim muassasalarida bo‘lajak mutaxassislarni boshqaruv faoliyatiga tayyorlash jarayoni, ularda iqtisodiy 
savodxonlikni rivojlantirishning shakl va uslublari, yosh avlodni amaliy mehnat faoliyatiga tayyorlash masalalarini 
chuqur tahlil etish maqsadga muvofiqdir (2019).

Maqolaning maqsadi — oliy ta’limda bo‘lajak mutaxassislarni boshqaruv faoliyatiga tayyorlash muammosi 
bo‘yicha mahalliy va xorijiy ilmiy adabiyotlarni tizimli tahlil qilish, ushbu yo‘nalishdagi yetakchi tadqiqotlarni 
umumlashtirish hamda mavjud ilmiy bo‘shliqlarni aniqlashdan iborat.

T A D Q I Q O T  M E T O D O L O G I YA S I
Tadqiqotda ilmiy adabiyotlarni tahlil qilish, mahalliy va xorijiy manbalarni qiyosiy tahlil qilish, tizimlashtirish 

va umumlashtirish metodlaridan foydalanildi. Dissertatsiya tadqiqotlari, monografiyalar va ilmiy maqolalar 
mazmunan tahlil qilinib, ularda ilgari surilgan g‘oya va natijalar muammoning turli jihatlari, xususan, boshqaruv, 
pedagogik menejment va iqtisodiy kompetensiya bo‘yicha guruhlandi. Tadqiqot materiallarini tizimlashtirish, 
tahlil qilish va maqola matnini tayyorlash jarayonida yordamchi vosita sifatida sun’iy intellekt texnologiyalaridan 
10 foizgacha foydalanildi.

T A H L I L  V A  N A T I J A L A R 
Mahalliy olimlarning boshqaruv va pedagogik menejmentga oid tadqiqotlari
Oliy ta’lim tizimida innovatsion boshqaruvni shakllantirish va boshqaruv kompetentligini rivojlantirish 

bo‘yicha bir qator olimlar muhim ilmiy tadqiqotlar olib borgan. Jumladan, S.S. G‘ulomov o‘z tadqiqotlarida ta’lim 
muassasalarida boshqaruvni modernizatsiya qilish, innovatsion texnologiyalarni joriy etish hamda raqamli ta’lim 
muhitini yaratish orqali samaradorlikni oshirish masalalariga alohida e’tibor qaratgan. M.T. Mirsoliyeva oliy 
ta’limda pedagogik menejmentni takomillashtirish va bo‘lajak mutaxassislarning boshqaruv kompetensiyalarini 
rivojlantirish mexanizmlarini ishlab chiqqan bo‘lsa, M. Pardayev iqtisodiy ta’lim yo‘nalishlarida boshqaruv 
samaradorligini oshirish hamda bozor talablariga mos kadrlar tayyorlashning innovatsion usullarini taklif etgan. 
Yo.U. Ismadiyarov va O.X. Xamidov esa oliy ta’lim muassasalarida strategik boshqaruv yondashuvlari, sifat 
menejmenti hamda universitetlarning xalqaro reytinglardagi mavqeyini oshirish masalalarini ilmiy asoslab 
bergan. M. Sharifxo‘jayevning ishlari esa kadrlar tayyorlashda zamonaviy boshqaruv metodologiyasini 
amaliyotga joriy etishga qaratilgan.

Xorijiy va MDH olimlarining ilmiy izlanishlari
Zamonaviy boshqaruvning rivojlanishida R. Anisimov, P. Ananin, T. Vasileva, Z. Bagirova, E. Belova, I. 

Gancherenok, O. Karpova, S. Muxoyed, O. Sitnikova, M. Shifrin va boshqalarning ishlari ahamiyatli ekanini 
ta’kidlab o‘tish lozim. Oliy ta’lim muassasalarida boshqaruv masalalari A. Egorshin va S. Reznikning ilmiy 
tadqiqot ishlarida yoritilgan. Biroq zamonaviy rahbar kadrlarni tayyorlash uchun oliy ta’limda samarali pedagogik 
shart-sharoitlar yaratish va maqsadli tadqiqotlarni kengaytirish maqsadga muvofiqdir.

Yuqorida nomlari keltirilgan olimlar tomonidan oliy ta’limda innovatsion boshqaruv, kadrlar kompetentligini 
rivojlantirish va ta’lim sifatini oshirish yo‘nalishlarida muhim tadqiqotlar olib borilgan bo‘lsa-da, ularning 
aksariyati mahalliy tajribaga asoslangan. Ilg‘or xorijiy tajribalarni, xususan, Yevropa va AQSh universitetlarida 
qo‘llaniladigan menejerlarning kasbiy kompetensiyalarini rivojlantirishning samarali mexanizmlarini chuqur 
o‘rganish va ularni milliy tizimga moslashtirish borasidagi ilmiy izlanishlarni yanada kengaytirish maqsadga 
muvofiqdir. Shu bois xorijiy ilg‘or amaliyotlarni integratsiya qilish yo‘nalishidagi ilmiy tadqiqotlarni yanada 
rivojlantirish muhim ahamiyat kasb etadi.

Kelajak mutaxassis modeli
Iqtisodchilarni kasbiy tayyorlashda ta’lim omillarining ta’sirini o‘rganishda MDH olimi O.V. Jironkina 

tomonidan taklif etilgan kelajak mutaxassis modeliga murojaat qilish mumkin. Ushbu modelga ko‘ra, kelajak 
iqtisodchilarini tayyorlashda uchta asosiy yondashuvni ajratish mumkin: 1) ijtimoiy yo‘naltirilgan; 2) amaliyotga 
yo‘naltirilgan; 3) gumanitar yo‘nalishga ega bo‘lib, oliy ta’limning nazariy yo‘naltirilgan amaliyoti bilan to‘ldirilgan 
yondashuv. Olim fikriga ko‘ra, mutaxassisni tayyorlash — uning “modelini” yaratish jarayonida kelajak 
iqtisodchisining maqbul holati va xususiyatlarini, ya’ni uning “obrazi”ni belgilash, shuningdek, mazkur obrazga 
erishish algoritmini ishlab chiqish zarur. Bu jarayonga, o‘z navbatida, oliy ta’lim pedagogikasining rivojlanishi va 
oliygohlarda iqtisodchilarni tayyorlash amaliyoti ta’sir ko‘rsatadi.

O‘zbekistonda amalga oshirilayotgan keng qamrovli ijtimoiy-iqtisodiy siyosatning istiqboli ta’lim 
tizimining rivojlanishi bilan uzviy bog‘liqdir. Ta’lim sohasida yo‘lga qo‘yilayotgan xalqaro hamkorlik o‘z 
samarasini bermoqda. Prezidentimiz Sh.M. Mirziyoyev tomonidan ta’lim tizimini yanada rivojlantirish 
va zamon talablariga moslashtirish borasidagi kelajak strategiyasi aniq belgilab berilgan. Ta’lim sifatini 
oshirishning asosiy omillaridan biri dunyodagi yetakchi oliy ta’lim muassasalari tajribasiga asoslangan 
holda eng zamonaviy texnologiyalarni tatbiq etishdir. Innovatsion pedagogik texnologiyalarni o‘quv 
jarayoniga tatbiq etishga oid N.A. Muslimov va M.H. Usmonboyevaning ilmiy ishlarida innovatsion, 
modul, hamkorlik, interfaol, muammoli, masofaviy, kompyuter, loyiha, rivojlantiruvchi, tabaqalashtirilgan, 
individual, dasturiy va mustaqil ta’lim texnologiyalarining mohiyati, nazariy asoslari hamda turlari (2015) 
to‘g‘risida yetarlicha ma’lumotlar berilgan.

Pedagogik-psixologik asoslar
E.F. Foziyev (2008), B.S. Qodirov (2022), M.G‘. Davletshin (1971), V.M. Karimova (2008), L.S. Vigotskiy 

(2010), S.L. Rubinshteyn (2002) va boshqalar o‘z ilmiy ishlarida bo‘lajak mutaxassislarda umumiy savodxonlik 
va aqliy qobiliyatni rivojlantirish, ularni iqtisodiy tarbiyalashga yo‘naltirishning pedagogik-psixologik asoslari 
haqida e’tiborga molik fikrlarni ilgari surgan.

Ta’lim va tarbiya sohasida iqtisodiy islohotlarning paydo bo‘lishiga oid masalalar bo‘yicha P.R. Atutov, 
B.T. Lixachev va boshqalar izlanishlar olib borgan. Ularning fikricha, iqtisodiy ta’lim va tarbiya pedagogik 
faoliyat bilan bevosita bog‘liq bo‘lib, yoshlarning iqtisodiy ongini shakllantirishga qaratilgan maxsus o‘ylangan 
ish tizimidir. Olimlarning fikricha, iqtisodiy ta’lim iqtisodiy tafakkurni rivojlantirishga, axloqiy va ishbilarmonlik 
fazilatlari, ijtimoiy faollik hamda tadbirkorlikni shakllantirishga xizmat qilishi kerak.

Yigirmanchi asr pedagogik adabiyotida L.S. Vigotskiy (2010), S.L. Rubinshteyn (2002), Yu.K. Babanskiy 
(2022), V.V. Davydov (1972), M.A. Vasileva (2005), N.F. Vinogradova (2009), O.S. Bogdanova (1988), F.F. 
Korolev (1989), V.V. Krayevskiy (1994), N.A. Menchinskaya (1971), A.K. Markova (1993), V.S. Muxina (2004), 
S.A. Kozlova (2023) va boshqa olimlar yoshlar ijodiy tafakkurining rivojlanish jarayoni ularning bilim va fanni 
o‘zlashtirish, atrofdagi hayotni idrok etish qobiliyatini rivojlantirishga bog‘liq ekanligini ta’kidlaydilar. L.S. 
Vigotskiy shaxsni tarbiyalash va rivojlantirish jarayonlarini boshqarishdan oldin uning o‘zini o‘zi tarbiyalash va 
rivojlantirish jarayonlariga bosqichma-bosqich o‘tish lozimligini asoslab bergan.

Iqtisodiy kompetensiyani shakllantirishga oid MDH tadqiqotlari
MDH mamlakatlarida iqtisodiyot ta’lim yo‘nalishidagi oliy ta’lim muassasalarida bo‘lajak mutaxassislarni 

boshqaruv faoliyatiga tayyorlash hamda ularda iqtisodiy bilimlarni shakllantirish masalalari P.V. Skripchenko 
(n.d.), I.N. Smirnova (2015), P.N. Podlavil’cheva (2013), F.I. Filchenkova (2013), M.A. Pautova (2006), S.A. 
Boroday (2004) tomonidan, iqtisodiy kompetensiyani shakllantirish esa Y.V. Puziyenko (2007), Y.Y. Ovakimyan 
(2010), G.M. Morozova (n.d.) tomonidan tadqiq etilgan.

Jumladan, P.N. Podlavil’chevaning (2013) «Iqtisodiy yo‘nalishdagi oliy ta’lim muassasalari bo‘lajak 
mutaxassislarida kasbiy kompetensiyalarni samarali shakllantirishning omili sifatida deduktiv metod» 
mavzusidagi dissertatsiya tadqiqotida «deduktiv mantiq» va «deduktiv iqtisodiy fikrlash» tushunchalari 
aniqlashtirilgan, oliy ta’lim muassasalarida iqtisodiy fanlarni o‘qitishning samarali omili sifatida deduktiv metodning 
mazmun va mohiyati ochib berilgan, deduktiv metodlarni o‘qitish asnosida bo‘lajak mutaxassislarning kasbiy 
kompetensiyalarini shakllantirishning nazariy modeli tajriba asosida tekshirilgan va ilmiy jihatdan asoslangan.

Y.V. Puziyenko «Bo‘lajak mutaxassislarning iqtisodiy kompetensiyasini shakllantirish» nomli 
dissertatsiyasida o‘quv jarayonida bo‘lajak mutaxassislarning iqtisodiy kompetensiyasini shakllantirishning 
pedagogik shartlari asoslangan, iqtisodiy bilimlarning sintezi sifatida «iqtisodiy kompetensiya» tushunchasining 
mazmuni ochib berilgan, o‘quv jarayonida bo‘lajak mutaxassislarning iqtisodiy kompetensiyasini shakllantirish 
bo‘yicha kompleks dastur ishlab chiqilgan.

Y.Y. Ovakimyanning (2010) «Universitet bo‘lajak mutaxassislarining iqtisodiy kompetensiyasini 
rivojlantirish» nomli dissertatsiya ishida bo‘lajak mutaxassislarning iqtisodiy kompetensiyasini rivojlantirishning 
amaliyotga yo‘naltirilgan modeli va uni muvaffaqiyatli amalga oshirishning pedagogik shartlari ishlab chiqilgan 
hamda tekshirilgan. Iqtisodiy kompetensiyani rivojlantirishning nazariy-uslubiy asosi insonparvar pedagogika 
paradigmasida me’yoriy, biznesga yo‘naltirilgan va kontekstual yondashuvlarning uyg‘unligi ekanligi isbotlangan 
bo‘lib, bu mazkur jarayonni yaxlit holda o‘rganish imkonini beradi.

G.M. Morozovaning (n.d.) tadqiqot ishida bo‘lajak mutaxassislarning iqtisodiy kompetensiyasini shakllantirish 
modelini nazariy asoslash va eksperimental tekshirish maqsad sifatida belgilangan bo‘lib, «mutaxassislarning 
iqtisodiy kompetensiyasi» tushunchasi insonning iqtisodiy bilimlari, amaliy tayyorgarligi hamda boshqaruv 
jarayonida iqtisodiy faoliyatning barcha turlarini amalga oshirish qobiliyatining birligida ifodalangan integral 
sifat sifatida aniqlangan. Shuningdek, bo‘lajak mutaxassisning to‘g‘ri va o‘z vaqtida qaror qabul qilish qobiliyati 
hamda tayyorligiga qaratilgan kasbiy faoliyat uchun iqtisodiy ta’limning ahamiyati yoritib berilgan.

O‘zbekistonlik olimlarning hissasi
Respublikamizda bozor munosabatlarini qaror toptirish sharoitida ta’lim muassasalarida iqtisodiy ta’lim-

tarbiya berish masalalarini o‘rganish maqsadida yaratilgan dasturlar, darsliklar, o‘quv va uslubiy qo‘llanmalar 
tahlil qilindi. N. Sanayev (2004), K.N. Kamolova (2005), A. O‘lmasov (2003), A. Vahobov (2014), A.M. Abdullayev 
(2003), A. Soliyev (1998), M.S. Mirsaidov (2002), N. Yo‘ldoshev (2013), S. G‘ulomov (2001), V.G. Matveyev 
(1998), B.T. Salimov (2003), H.T. Ahmadxo‘jayev (2004) va boshqa ko‘plab iqtisodchi olimlar o‘z ishlarida 
iqtisodiy bilim berish muammosini yoritganlar.

A. Ergashev (2022), A.N. Abdullayev (2005), A.A. Ismoilov (2013), A.I. Ishnazarov (2007), H. Aybeshov 
(2011), Sh.X. Abdullayeva (2017), H. Madrahimov (2002), T. Tashmurodov (2004), R. Madrahimova 
(2002) va boshqalarning ishlari iqtisodiy ta’lim berishning amaliy masalalari hamda kasbiy-iqtisodiy bilim 

berish muammolarini yoritishga bag‘ishlangan. Iqtisodiy ta’lim berish metodikasi va unga yangi pedagogik 
texnologiyalarni tatbiq etish muammolari bilan esa A. O‘lmasov (2003), N. Xo‘jayev (2003), A. Razzoqov (2002), 
U.I. Inoyatov (2013), R.R. Hakimov (2005) va boshqalar shug‘ullangan (Jumanov, 2019).

Bo‘lajak mutaxassis yoshlarda iqtisodiy bilim va ko‘nikmalarni rivojlantirishning pedagogik shart-sharoitlari, 
iqtisodiy munosabatlarga kirishish ko‘nikmalari, iqtisodiy tafakkur, iqtisodiy kompetentlik va iqtisodiy madaniyatni 
rivojlantirishga oid ilmiy tadqiqotlar K.N. Kamalova (2005), A.Sh. Saipnazarov (1998), G‘.A. Nabiyev (2021), 
Z.N. Sayfullayeva (2022), I.B. Ilxomov (2021), M.N. Quchqorova (2020) va boshqa olimlar tomonidan amalga 
oshirilgan.

K.N. Kamalovaning (2005) «Bo‘lajak mutaxassis yoshlarda iqtisodiy bilim va ko‘nikmalarni rivojlantirishning 
pedagogik shart-sharoitlari» nomli tadqiqot ishida bo‘lajak mutaxassis yoshlarda iqtisodiy bilim va ko‘nikmalarni 
rivojlantirishning mazmuni, shakl va usullari ilmiy-nazariy jihatdan asoslangan hamda quyidagi ilmiy-metodik 
tavsiyalar ishlab chiqilgan: iqtisodiy tarbiyaga doir xalq pedagogikasi manbalari va Sharq mutafakkirlarining 
ilg‘or g‘oyalarini aniqlash; bo‘lajak mutaxassis yoshlarning iqtisodiy bilim va ko‘nikmalarini rivojlantirishning 
o‘ziga xos xususiyatlarini yoritish; iqtisodiy bilim va malakalarni rivojlantirishning mazmuni, samarali shakl, 
metod va vositalarini aniqlash; ularning samaradorligini oshirishga xizmat qiluvchi ilmiy-uslubiy tavsiyalar ishlab 
chiqish (2005).

Pedagog olim A.Sh. Saipnazarov (1998) tadqiqotlarida bo‘lajak mutaxassislarning iqtisodiy ta’limi va 
tarbiyasini, tafakkurini rivojlantirishning yo‘l va vositalari ishlab chiqilgan bo‘lib, quyidagi ilmiy yangiliklar 
asoslangan: bo‘lajak mutaxassislarda iqtisodiy bilim, malaka va ko‘nikmalarni shakllantirishdagi potensial 
imkoniyatlar ochib berilgan; bo‘lajak mutaxassislar o‘zlashtirishlari mumkin bo‘lgan iqtisodiy tushuncha va 
qonuniyatlar tizimi aniqlangan; iqtisodiy mazmundagi masalalarni tanlash va tuzish prinsiplari ishlab chiqilgan.

N.Z. Sayfullayevaning (2022) «Bo‘lajak mutaxassislarda iqtisodiy tafakkurni innovatsion texnologiyalar 
asosida rivojlantirish» nomli ilmiy tadqiqot ishida bo‘lajak mutaxassislarda innovatsion texnologiyalar asosida 
iqtisodiy tafakkurni rivojlantirish masalalari tahlil qilinib, jamiyat taraqqiyotining asosiy (makro va mikro) 
maqsadlariga yo‘naltirilgan innovatsion iqtisodiy tafakkur tushunchasining mohiyati, bilimlarning innovatsiyaga 
aylanish bosqichlaridagi iqtisodiy fikrlash tuzilmasi va turlari aniqlashtirilgan. Iqtisodiy fanlarni o‘qitishda iqtisodiy 
tafakkurni rivojlantiruvchi ta’lim texnologiyalarini loyihalash jarayonining o‘zaro aloqador elementlari belgilangan, 
oliy ta’lim muassasalarida iqtisodiy fanlarni o‘qitishning ilmiy-uslubiy ta’minoti — pedagogik jarayonlarning 
metodik kompleksi (tavsiyalar, ishlanmalar, resurslar, ssenariylar) hamda bo‘lajak mutaxassislarda iqtisodiy 
tafakkurning rivojlanish darajasini baholash tuzilmasi ishlab chiqilgan.

X U L O S A  V A  T A K L I F L A R
O‘tkazilgan ilmiy-nazariy tahlil shuni ko‘rsatadiki, oliy ta’limda innovatsion boshqaruv, pedagogik menejment, 

kelajak mutaxassis modeli, iqtisodiy kompetensiya va iqtisodiy tafakkurni rivojlantirish yo‘nalishlarida mahalliy 
hamda MDH olimlari tomonidan salmoqli ilmiy natijalar qo‘lga kiritilgan. Shu bilan birga, tahlil ilg‘or xorijiy, 
xususan, Yevropa va AQSh tajribasini milliy tizimga integratsiya qilish borasidagi tadqiqotlarni yanada 
kengaytirish zarurligini, shuningdek, oliy ta’limda kreativ yondashuv asosida bo‘lajak mutaxassislarni boshqaruv 
faoliyatiga tayyorlash muammosini alohida tadqiq etishga ehtiyoj mavjudligini ko‘rsatdi.

Adabiyotlar tahlili asosida shuni ta’kidlash mumkinki, iqtisodiyot ta’lim yo‘nalishida tahsil olayotgan bo‘lajak 
mutaxassislarni boshqaruv faoliyatiga tayyorlash metodlarini ishlab chiqish hamda ularda iqtisodiy savodxonlikni 
rivojlantirish masalalari bo‘yicha nazariy va amaliy tadqiqotlarni yanada rivojlantirish muhim ahamiyat kasb 
etadi. Shu bois, mazkur yo‘nalishda maqsadli ilmiy tadqiqotlarni chuqurlashtirish maqsadga muvofiqdir.

